
R  E  P U  B  L  I  K  A    E   S  H  Q  I  P  Ë  R  I  S  Ë
KËSHILLI BASHKIAK
V E N D I M
Nr. 15 datë 01.03.2021
“PËR
KRIJIMIN E MUZEUT VENDOR “SHTËPIA STUDIO AGOLLI”
Në mbështetje të nenit 8 pika 2, nenit 9 pika 1, nënpika 1.1, shkronja “b”, nenit 25, pikat 1 dhe 2, nenit 54, shkronjat “ç”, “d”, “dh” dhe “f”, nenit 55, pikat 3 dhe 6, të ligjit nr. 139/2015, “Për vetëqeverisjen vendore”, të ndryshuar,  ligjit nr. 7961, datë 12.07.1995, “Kodi i Punës i Republikës së Shqipërisë”, të ndryshuar; nenit 214, pika 2, nenit 233, pika 3, shkronja “b”, nenit 275, pika 1, të ligjit nr. 27/2018 “Për trashëgiminë kulturore dhe muzetë”, ligjit nr. 68/2017 “Për financat e vetëqeverisjes vendore”, nenit 5, shkronja “d”, të ligjit nr. 10405, datë 24.3.2011, “Për kompetencat për caktimin e pagave dhe të shpërblimeve”; pikës 17, të vendimit nr. 165, datë 02.03.2016, të Këshillit të Ministrave “Për grupimin e njësive të vetëqeverisjes vendore për efekt page, dhe caktimin e kufijve të pagave të funksionarëve të zgjedhur e të emëruar, të nëpunësve civil dhe të punonjësve administrativë të njësive të vetëqeverisjes vendore”, të ndryshuar si dhe në vijim të shkresës nr.15/1, datë 07.12.2020 të Muzeut historik Kombëtar, protokolluar me nr. 42722/1, datë 10.12.2020 pranë Bashkisë Tiranë, me propozim të kryetarit të Bashkisë, Këshilli Bashkiak,
V E N D O S I:
1. Krijimin e Muzeut Vendor “Shtëpia Studio Agolli”, si institucion në varësi të Bashkisë së Tiranës, me seli në rrugën e “Dibrës”, Tiranë.
2. Muzeu vendor “Shtëpia Studio Agolli”, ka për funksion kryesor shpalosjen, njohjen dhe promovimin e veprës letrare të shkrimtarit të njohur Dritëro Agolli.
3. Drejtoria e Përgjithshme e Promovimit të Qytetit të ndjekë të gjithë hapat dhe procedurën e nevojshme pranë institucionit përgjegjës të përcaktuar në legjislacionin në fuqi për trashëgiminë kulturore dhe muzetë, për shndërrimin e këtij apartamenti në një Muze Vendor të quajtur “Shtëpia Studio Agolli”.
4. Miratimin e stemës zyrtare të Muzeut Vendor “Shtëpia Studio Agolli”, sipas Aneksit nr. 1, bashkëlidhur dhe pjesë përbërëse e këtij vendimi.
5. Miratimin e statutit të Muzeut Vendor “Shtëpia Studio Agolli”, sipas tekstit bashkëlidhur dhe pjesë përbërëse të këtij vendimi.
6. Miratimin e strukturës dhe organikës sipas Aneksit nr. 2, si dhe nivelin e pagave, sipas lidhjes nr. 25, për punonjësit e Muzeut Vendor “Shtëpia Studio Agolli”, bashkëlidhur dhe pjesë përbërëse e këtij vendimi.
7. Drejtori i muzeut vendor emërohet nga kryetari i Bashkisë Tiranë për një mandat trevjeçar, sipas kritereve të miratuara nga Këshilli Kombëtar i Muzeve.
8. Të miratojë formatin dhe çmimin e biletës për hyrjen në Muzeun Vendor “Shtëpia Studio Agolli”, sipas aneksit 3, bashkëlidhur këtij vendimi.
9. Efektet financiare të këtij vendimi do të përballohen duke pakësuar në buxhetin e vitit 2021 fondin e projekteve sportive të Aparatit të Bashkisë në programin Sport dhe Argëtim në vlerën 7.000.000 lekë dhe duke shtuar buxhetin e Institucionit per vitin 2021 perkatësisht në vlerën 4.300.000 lekë artikulli 600 (paga), 700.000 lekë artikulli 601 (sigurimet shoqërore dhe shëndetsore) dhe 2.000.000 lekë artikulli 602 (shpenzime operative).
10. Ngarkohen Kryetari i Bashkisë, Drejtoria e Përgjithshme e Promovimit të Qytetit,  Drejtoria e Përgjithshme e Planifikimit Strategjik dhe Burimeve Njerëzore, Drejtoria e Përgjithshme Juridike e Aseteve dhe Licensimit dhe Drejtoria e Përgjithshme e Menaxhimit Financiar për zbatimin e këtij vendimi.
Ky vendim hyn në fuqi sipas përcaktimeve të pikës 6, të nenit 55 të ligjit nr. 139/2015, “Për vetëqeverisjen vendore”, të ndryshuar dhe i shtrin efektet pas marrjes së vendimit për krijimin e tij nga Këshilli Kombëtar i Muzeve.

